
«Чӑваш поэзийӗн ҫӑлтӑрӗ»
Чӑваш поэзийӗн классикӗ К. В. Иванов ҫуралнӑранпа 120 ҫул 
ҫитнине халалласа ирттернӗ «Нарспи» кӗнеке презентацийӗн сценарийӗ
Усӑ курмалли материалсем: К. В. Иванов пурнӑҫӗпе пултарулӑхӗ ҫинчен калакан  

                                                       презентаци, кӗнекисем.

Тӗллевӗ: ачасене кӗнекене  юратма, вулас туртӑмне аталантарма тата К. В. 
               Ивановӑн пултарулӑхӗпе тарӑнрах паллашма пулӑшса пырасси.
Литература каҫне хутшӑнакансем: уява ертсе пыракансем, ачасем, чӑваш чӗлхипе  литература вӗрентекенӗсем,  библиотекарьсем, таврапӗлуҫӗ.
1 ертсе пыракан:  Чӑваш юрри-сӑввин кӗрнеклӗ ӑсти Константин Васильевич Иванов ҫуралнӑранпа 120 ҫул ҫитнине палӑртса 2010 ҫулхи ҫу кунӗсенче Атӑлпа Урал хутлӑхӗ тӑрӑх шӑхлич-шӑпӑр сасси йыхравлӑн янӑраса тӑрӗ.  К. Ивановӑн поэзири мухтавӗ мӗнпур хура-шура ҫӗнсе ҫӗкленчӗ, мӗльюн вулавҫӑ чӗринче вырӑн тупрӗ. 
(Ертсе пыракансем калаҫнӑ майӑн экран ҫинче

поэт пултарулӑхӗпе ҫыхӑннӑ слайдсен куравӗ пырать)
2 ертсе пыракан:  Константин Васильевич Иванов – чӑваш халӑхӗн мӑнаҫлӑхӗпе мухтавӗ, ҫӗнӗ ҫыруллӑ сӑмахлӑха пуҫараканӗ, хура халӑха ҫутта туртаканӗ. Ӑна пурте пӗр камӑллӑн чӑваш сӑмахлӑхӗн классикӗ тесе хисеплетпӗр.

1 ертсе пыраканӗ:  Константин Васильевич Иванов Пушкӑртсанти Пелепей районӗнче, Слакпуҫ ялӗнче 1890 ҫулхи ҫу уйӑхӗн 27-мӗшӗнче ҫуралнӑ.  Василий Николаевичпа Евдокия Васильевна Ивановсем хӑйсен ывӑлне вӗрентме тӑрашнӑ, Константина 8 ҫултах ялти пусламӑш шкула  янӑ. Унта виҫӗ ҫул пӗлӳ пухнӑ хыҫҫӑн Пелепейри хула училищинче вӗренет.
[image: image3.emf]2 ертсе пыракан:  Мӗн пӗчӗкрен вӑл тӑмран, йывӑҫран тӗрлӗ теттесем касса ӑсталаса урамри ачасемпе выляма  юратнӑ.  Ытларах чӗнмесӗр ҫӳрекенскер вӑхӑчӗпе ачасане хавхалантарса  чун килениччен савӑнма та пӗлнӗ. Кӗҫӗннисене ялан пулӑшса пыма тӑрӑшнӑ.  Ҫав тери сӑпайлӑ та сисӗмлӗ, ырӑ чунлӑ ача пулнӑ.  Кирек хӑш ӗҫре те алли ҫыпӑҫнӑ. Амӑшне кукӑль-ҫӑмах пӗрме те пулӑшнӑ. Ҫутсанталӑка сӑнама пӗлнӗ. Чӑваш халӑх самахлӑхӗн пуянлӑхне туйма вӗреннӗ. Ӳнер ӑсталӑхне вара ӗмӗр тӑршшӗпех чӗререн юратнӑ. Ҫакӑ  вӑл ҫав тери пуян та  аслӑ чӗреллӗ  ҫын пулнине ҫирӗплетсе парать.
1 ертсе пыракан: Тӑрӑшуллӑ та ӑнкаруллӑ Кӗҫтук 1903 ҫулта Чӗмпӗрти чӑваш шкулӗн вӗренекенӗ пулса тӑрать. Унӑн малашнехи пурнӑҫӗ пӗтӗмпех  И. Я. Яковлев уҫнӑ  ҫак шкулпа, Раҫҫей империйӗнчи чӑвашсем валли семинари йӗркипе ӗҫлекен пӗртен-пӗр вӗренӳ ҫурчӗпе ҫыхӑннӑ: унта вӑл малтан шкул ачи пулнӑ, кайран хӑй вӗрентӳҫе тухнӑ. Кунта вӑл пултарулӑх ӗҫӗн таса телейне те, тӳрлетейми ҫӳхатусен тискер  хурлӑхне те чӑтса курнӑ. 
2 ертсе пыракан:   1905-1907 ҫҫ. пӑлхавӑр хумӗ чӑваш учителӗсен шкулне те ҫавӑрса илнӗ. Политика митингӗсене хутшӑннӑшӑн тата вак халӑхсем ҫине йӗрӗнсе пӑхнине хирӗҫ тӑнӑшӑн К. В. Иванов вӗренекен клас ачисене пурне те  1907 ҫулта «урӑх ниҫта та вӗренме юрамасть» текен «кашкӑр хучӗ» тыттарса кӑларса янӑ. 
1 ертсе пыракан:  Константин тӑван ялне таврӑнса хресчен ӗҫне кӳлӗннӗ, май килнӗ таран халӑх сӑмахлӑхне пухнӑ. 

2 ертсе пыракан:  Константин Иванов – нумай енлӗ талант. Вӑл пултаруллӑ куҫаруҫӑ,  художник-иллюстратор, декоратор, фотограф, фольклорист, поэт.

 1 ертсе пыракан:  Ахальтен мар ӑна И. Я. Яковлев «пӑлхавҫӑсен» шӑв-шавӗ лӑпланнӑ хыҫҫӑн хӑй патне тӗн кӗнекиснем чӑвашла куҫарма чӗнсе илет. К. Иванов Библи куҫарас ӗҫре вӑй хурать.  Вӑл чӑвашла вӗренӳ кӗнекисене те редакцилет, корректурине вулать, калавсемпе юмахсем куҫарать.  М. Лермонтов, Н. Огарев, А. Кольцов, Н. Некрасов, А. Майков сӑввисемпе поэмисене, Л. Толстойпа К. Ушинский калавӗсене тӗлӗнмелле ҫыпӑҫуллӑ шӑратса кӑларать. Ытларах М. Лерамонтов хайлавӗсемпе  кӑсӑкланать.  «Калашник хуҫа ҫинчен хывнӑ юрӑ», «Парӑс», «Хумсемпе ҫынсем» тата ыт. хайлавӗсем  вулакана хумхатса яраҫҫӗ. Унӑн лирики вырӑс тата тӗнчери ытти халӑх литературисен сӑнавӗпе пуянланнӑ. Лермонтов, Кольцов, Некрасов поэзицӗн витӗмӗ те сисӗнсе тӑрать. 
2 ертсе пыракан:    Чӗмпӗр шкулӗнчи мастерскойне ҫӳресе унта йывӑҫран тӗрлӗ япаласем  касса ӑсталама вӗренет. Эсир экран ҫинче куракан япаласем йӑлтах К. Иванов хӑй аллипе тунӑскерсем. Сӗтел-пукан, чӳрече-алӑк тӑвасси те ҫыпӑҫать унӑн. Савӑнтах пичет машини те тума пуҫлать, анчах поэт чирне пула ку ӗҫ вӗҫне ҫитеймест. Мастерскойне ҫӳресе унти столярпа туслашать, хӑма ҫине унӑн портретне ӳкерет. Ҫавна курсан И.Я. Яковлев хытӑ тӗлӗнет, пултаруллӑ художник тупӑннишӗн савӑнать.  К. Иванов сӑрсемпа ӳкерме тытӑнать. Хӑйӗн ашшӗпе амӑшӗн портречӗсене те ӳкерет. Питӗрти Илемӗш академине кӗмелли экзаменсене те хатӗрленет…
[image: image5.emf] 1 ертсе пыракан:   1913 ҫулта Чӗмпӗрти чӑваш шкулӗнче вӗренкенсем «Иван Сусанин» оперӑна сцена ҫине кӑлараҫҫӗ. Константин Иванов ӑна валли паха декорацисем ӑсталать. Ф. Павлов композиторпа  пӗрле вӗсем «Нарспи»  тӑрӑх опера та йӗркелеме  шутлаҫҫӗ-ха. Ӗҫе пуҫӑнаҫҫӗ, анчах вӗсене пичет те, сценӑ та тивмест. Ирӗксӗрех сӳнет чун хӗлхемӗ.
 2 ертсе пыракан:   Константин Иванов – худоник-иллюстратор та. Чӗмпӗр шкулӗнче  тухса тӑракан чӑваш букварӗ валли  терлӗ иллюстрацисем туса хатӗрлет. Ачаллах палӑрнӑ вичкӗн таланчӗ портретра, графикӑра, скульптурӑпа эреш ӳнерӗнче тата фотографире уҫҫӑн курӑнса каять. Вӑл канӑҫа пӗлмесӗр ӗҫлет. Ӗҫре кӑна чунне пусарать.   
  1 ертсе пыракан:  К. Иванов лирикипе лиро-эпики тӑван халӑхӑн сӑмах вӗҫҫӗн ҫурекен пултарулӑхӗнчен тымарланса тухнӑ. Мӗн ачаран Константин халӑх юмах-халапне итлеме юратса ҫитӗннӗ. Каярах, тӑван килӗнче пулма май килнӗ вӑхӑтра та халӑх самахлӑхне ҫыра-ҫыра илнӗ. Нарспин прототипӗ те ялти Нарспи карчӑк каласа панӑ юмахран тесе ҫырса хӑварни пур. 
[image: image6.emf]  2 ертсе пыракан:   Ирӗклӗх кӗрешӗвӗпе, танлӑх шухӑшӗсемпе ынатланнӑ сӑвӑҫ пултарулӑхӗ. Вунҫич ҫулта ҫырнӑ ҫамрӑкӑн «Ватӑ вӑрман шухӑшӗ» сӑвви те шуҫӑм пек вылянса иртсе кайнӑ чӑваш ҫамрӑкӗсем умӗнчи пӑлхавӑр ырлӑхӗ вун ҫич ҫултах таврӑнми ылтӑн вӑхӑт пулса юлни ҫинчен. «Хура пӗлӗт пек хӗн-хур» халӑх пуҫне нумайлӑха сӑрса илнӗ. Шкулти Иван ятлӑ сторожран илтнине «Тимӗр тылӑ» сӑвӑлла юмах ҫырса кӑларать. Кую мах И. Я. Яковлев кӑмӑлне каять. Унтан «Икӗ хӗр» юмах та хӑйне кӗттермест. Сӑвӑлла юмахсемпе халапсенче, «Шуйттан чури» трагеди сыпӑкӗсенче К. Иванов таланчӗ тата туллинрех палӑрса тӑрать. Ытти хайлавсем хушшинче «Хальхи самана» сӑвӑра поэт-демократӑн тӗп шухӑшӗсем тӳррӗн те уҫҫӑн палӑраҫҫӗ.  Унта халӑх шӑпи ҫинчен тарӑн шухӑшлани пур. Автор тӑван халӑх мӗскӗн  пурнӑҫпа пурӑннишӗн чунтан пӑшӑрханнӑ. Ирӗклӗх идейисемпе хавхаланса ӗҫленӗ. Юлашки кунчченех сывалса малалла ӗҫлессе шанса тӑнӑ.
 1 ертсе пыракан:  Ӗмӗрсен историне Константин Иванов «Нарспи» поэмӑпа яланлӑхах кӗрсе вырнаҫрӗ. Ҫак поэмӑна чи малтан пӗтӗмӗшле итлесе хак параканӗ  И. Я. Яковлев пулнӑ. Калама ҫук савӑннӑ вӑл Чӗмпӗр шкулӗнче пултаруллӑ поэт ҫуралнӑшӑн. Поэмӑна хӑй шкулти ачасене мӑнаҫланса вула-вула панӑ. Ун хастарлӑхне кура 1908 ҫулта  К. В. Иванов  хайлавӗсем пӗрремӗш хут «Чӑваш халапӗсем» кӗнекере пичетленсе тухаҫҫӗ.  Ҫак кӗнекери «Нарспи» поэма вулакансене каҫӑхтарсах ярать. Хутла пӗлменнисем сӑмах вӗҫҫӗн ӑна пуҫласа вӗҫне ҫитиччен пӑхмасӑр калама вӗреннӗ. 

2 ертсе пыракан:   «Нарспи» поэма К. Иванов пултарулӑхӗнче пӗртен-пӗр юрату, пӗртен-пӗр чун янравӗ пек тӑрса юлать. 
(Выступление учителя чувашского языка и литературы)

        - «Нарспи» - чӑннипех те чӑваш чунне ҫывӑх астӑвӑм, авторӑн поэзилле тӗнчетуйӑмӗпе тӗссен пуянлӑхӗ. Поэмӑн чӗлхи те, сӑнарӗсем те кӑмӑла тыткӑнлаҫҫӗ… 
1 ертсе пыракан:    Нарспипе Сетнер шӑпи паянхи ҫамрӑксемшӗн те ют мар. Пӗр-пӗринчен вӑйпа туртса уйӑрнӑ хӗрпе каччӑ этем чысне, тивӗҫне, телейне нӗрсӗррӗн таптакан пусмӑр тӗнчине, ашшӗ-амӑшне, ҫӳлти вӑйсене те хирӗҫ тӑрасҫӗ, тискерлӗхе тиркеҫҫӗ, чуралла йӑла-йӗркене, ҫын харкамлӑхне таптанине уҫса параҫҫӗ.  
2 ертсе пыракан:   Нарспие пӗтӗм чӗрипе юратакан чухӑн Сетнер те чуна савӑнтарать.

(Экран ҫинче Нарспипе Сетнер валак пуҫӗнче тӗл пулнӑ ӳкерчӗк.
Мала Нарспипе Сетнер  тухаҫҫӗ, тӗл пулӑва выляса параҫҫӗ.) 
1 ертсе пыракан:   «Нарспипе Сетнер – чӑваш Ромеипе  Джульетти», - тесе ӑнсӑртран каламан ӗнтӗ чӑваш халӑх поэчӗ Петӗр Хусанкай. Таса туйӑмлӑ, ҫирӗп кӑмӑллӑ, ҫивӗч ӑслӑ Нарспи  мӗнле каччӑн чунне ҫӗклесе яман пуль. 
2 ертсе пыракан:    «Нарспи» поэма – К. Иванов ҫырнӑ произведенисенчен чи хакли. Нарспин асаплӑ кун-ҫулӗ, чун-чӗри ӑшшийӗ ӑна ытти тӑванла халӑхсен аслӑ ҫыравҫисем тӗрӗлесе кӑларнӑ хӗрарӑмсен пархатарлӑ санарӗсемпе тӑванлатать.
(Малалла  таврапӗлӳҫӗ каласа парать. Экран ҫинче

ун сӑмахӗсене ҫирӗплетсе слайдсем тухса пыраҫҫӗ).

          - Чӑваш поэчӗн ятне  аякри ҫӗршывсен тӗрлӗ чӗлхеллӗ энциклопедийӗсене кӗртнӗ; «Нарспи»  поэмӑна тӗнче классикин шедеврӗсемпе пӗрле пичетленӗ.  Вахӑтсӑр сӳнет пэтӑн пурнӑҫӗ. Анчах  ҫулсем иртсен те унӑн ячӗ ҫӑлтӑр евӗр литература тӳпинче ялкӑшса тӑрӗ. «Нарспи» ҫути – сӳнми.

Пурнӑҫӑн тӗрлӗ тапхӑрӗнче Иванов патне «таврӑнсах» тӑратпӑр. «Нарспи» поэмӑпа виҫӗ опера ҫырнӑ,  балет лартнӑ, 2008-мӗш ҫулта  Б. Чиндыков дламатургпа Н. Казаков композитор хатӗрленӗ мюзикл та тухрӗ сцена ҫине. Чӑваш ӳкерӳҫисем ҫултан-ҫул «Нарспи» поэмӑна ҫӗнӗрен курӑмсемпе ӑсталаҫҫӗ. Скульпторсем Иванов кӳлепине вилӗмсӗр пурнӑҫ парнелеҫҫӗ. Парксемпе музейсем, театр ун ячӗпе хисепленсе тӑраҫҫӗ.  Иванов ҫырнӑ йӗркесем, ваттисен сӑмахӗсем пек, халӑх хушшинче ҫӳреҫҫӗ. Поэтсем тӑтӑшах Константин Ивановпа Слакпуҫне сӑвӑсем халаллаҫҫӗ.  Литературӑпа искусствӑри чи лайӑх хайлавсемшӗн ҫуллен К. Иванов ячӗпе хисепленекен Чӑваш патшалӑх премине параҫҫӗ.  
 1 ертсе пыракан:    Ҫак ҫӗр ҫинче чӗрӗк ӗмӗр те пурӑнайман аслӑ поэтӑмӑр, анчах вӑл Чӑваш Сӑмахне чун кӗртсе вилӗмсӗрлӗхе ҫул хывма ӗлкӗрнӗ. 2008-мӗш ҫулта К. Ивановӑн  Атнер Петрович Хусанкай  пухса хатӗрленӗ 
«Нарспи» поэми пичетленсе тухрӗ. Ӑна Анатолий Миттовпа Праски Витти художниксем илемлетнӗ. Кӗнекере поэма вырӑс тата чӑваш чӗлхисемпе пичетленсе тухнӑ. Петӗр Хусанкайӑн вырӑсла  куҫарӑвне илнӗ.  Ку кӗнекене «Литературная Чувашия: самая читаемая книга года – 2008» конкурса тӑратнӑ. Кӗнеке библиотекӑра йӗркеленӗ куравра та пӗлтерӗшлӗ вырӑн йышӑнать, чи лайӑх вуланакан кӗнекесенчен пӗри шутланать.

[image: image8.emf] (Экран ҫинче «Нарспи» кӗнеке тӑрӑх хатӗрленӗ слайдсем).
2 ертсе пыракан:  К. Ивановӑн пурнӑҫӗпе пултарулӑхӗ тата «Нарспи» поэма ҫинчен тӗплӗнрех вуласа пӗлес туртӑма аталантарас тӗллевпе  Муркашри тӗп библиотека «Ҫӗр ывӑлӗ, хӗвел ачи - Константин Иванов» конкурс-викторина хатӗрлерӗ.  Ыйтӑвӗсем Муркаш район сайчӗнче тата «Ҫӗнтерӳ ялавӗ» хаҫатра  пичетленчӗҫ. Ҫӗнтерӳҫӗсене Чӑваш чӗлхи кунӗнче парнесем парса чыслӗҫ. 

1 ертсе пыракан:    Халӗ вара уяв вӗҫленсе пырать. Эсир мӗн ас туса юлнине пӗлес тата сирӗн сӗнӗвӗрсене  шута хурас тӗллевпе   Анкета-хаклав  ирттерӗпӗр.
(Анкета-хаклав ирттерни). 
[image: image9.emf]
2 ертсе пыракан:   Хаклӑ ҫыннӑмӑрсем!  Юява хутшӑннӑшӑн чӗререн тав тӑватпӑр. 

1 ертсе пыракан:    Малашнехи пурнӑҫра ӑнӑҫусем сунатпӑр.  

2 ертсе пыракан:   Сывӑ пулӑр! Тепре тӗл пуличчен!

